
2023 年「金筆獎」全港中小學中文硬筆法比賽 

抄寫內容 (小學組) 

 

初小組 (任擇其一) 

《謁岳王墓》 袁枚  

江山也要偉人扶  神化丹青即畫圖 

賴有岳於雙少保  人間始覺重西湖 

 

《示兒》 陸游  

死去元知萬事空  但悲不見九州同   

王師北定中原日  家祭無忘告乃翁   

 

  



高小組 (任擇其一) 

《過零丁洋》  文天祥  

辛苦遭逢起一經  干戈寥落四周星   

山河破碎風飄絮  身世浮沉雨打萍    

惶恐灘頭說惶恐  零丁洋裏嘆零丁   

人生自古誰無死  留取丹心照汗青   

 

《病起書懷》 陸游  

病骨支離紗帽寬  孤臣萬里客江干   

位卑未敢忘憂國  事定猶須待闔棺   

天地神靈扶廟社  京華父老望和鑾   

出師一表通今古  夜半挑燈更細看 



2023 年「金筆獎」全港中小學中文硬筆法比賽 

抄寫內容 (中學組) 

初中組 (任擇其一) 

《孟門行》 崔顥   

黃雀銜黃花  翩翩傍簷隙   

本擬報君恩  如何反彈射   

金罍美酒滿座春  平原愛才多眾賓   

滿堂盡是忠義士  何意得有讒諛人   

諛言反覆那可道  能令君心不自保   

北園新栽桃李枝  根株未固何轉移   

成陰結實君自取  若問傍人那得知   

 

《破陣子·爲陳同甫賦壯詞以寄之》 辛棄疾  

醉裏挑燈看劍  夢迴吹角連營  八百里分麾下炙  五十弦翻塞外聲  沙場秋點兵   

馬作的盧飛快  弓如霹靂弦驚  了卻君王天下事  贏得生前身後名  可憐白髮生   

 

《關羽祠送高員外還荊州》唐 郎士元  

將軍稟天姿  義勇冠今昔  走馬百戰場  一劍萬人敵  雖為感恩者  竟是思歸客 

流落荊巫間  裴回故鄉隔  離筵對祠宇  灑酒暮天碧  去去勿復言  銜悲向陳跡 

 

  



高中組 (任擇其一) 

《出師表》節錄 諸葛亮  

臣本布衣  躬耕於南陽  苟全性命於亂世  不求聞達於諸侯  先帝不以臣卑鄙  

猥自枉屈  三顧臣於草廬之中  諮臣以當世之事  由是感激  遂許先帝以驅馳  

後值傾覆  受任於敗軍之際  奉命於危難之間  爾來二十有一年矣  先帝知臣謹

慎  故臨崩寄臣以大事也  受命以來  夙夜憂歎  恐託付不效  以傷先帝之明  

故五月渡瀘  深入不毛  今南方已定  兵甲已足  當獎帥三軍  北定中原  庶竭

駑鈍  攘除奸凶  興復漢室  還於舊都  此臣所以報先帝  而忠陛下之職分也 

 

《永遇樂·京口北固亭懷古》 辛棄疾  

千古江山  英雄無覓  孫仲謀處  舞榭歌臺  風流總被  雨打風吹去  斜陽草樹  

尋常巷陌  人道寄奴曾住  想當年  金戈鐵馬  氣吞萬里如虎   

元嘉草草  封狼居胥  贏得倉皇北顧  四十三年  望中猶記  烽火揚州路 

可堪回首  佛狸祠下  一片神鴉社鼓  憑誰問  廉頗老矣  尚能飯否   

 

《正氣歌》節錄  文天祥   

天地有正氣  雜然賦流形  下則爲河嶽  上則爲日星  於人曰浩然  沛乎塞蒼冥   

皇路當清夷  含和吐明庭  時窮節乃見  一一垂丹青  在齊太史簡  在晉董狐筆   

在秦張良椎  在漢蘇武節  爲嚴將軍頭  爲嵇侍中血  爲張睢陽齒  爲顏常山舌   

或爲遼東帽  清操厲冰雪  或爲出師表  鬼神泣壯烈  或爲渡江楫  慷慨吞胡羯   

或爲擊賊笏  逆豎頭破裂  是氣所磅礴  凜烈萬古存  當其貫日月  生死安足論   

 

 


